
Namminersorlutik Oqartussaniit umiartorneq pillugu inatsisip 

allanngortinneqarnissaanut inatsisit assigiinngitsut Kalaallit Nunaannut 

atuutilersinneqarnissaat pillugu peqqussutip akuerineqarnissaa pillugu Inatsisartut 

aalajangiiffigisassaattut siunnersuut 

Ineqarnermut, Attaveqaasersuutinut, Isorliunerusunut Upalungaarsimanermullu 

Naalakkersuisumit saqqummiunneqartoq 

pillugu 

 

Sanaartornermut Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

 

Ataatsimiititaliap suliarinninnermini ilaasortarai: 

Inatsisartunut ilaasortaq Justus Hansen, siulittaasoq 

Inatsisartunut ilaasortaq Gerth Mikaelsen, siulittaasup tullia 

Inatsisartunut ilaasortaq Hans-Erik Enoksen 

Inatsisartunut ilaasortaq Ane Hansen 

Inatsisartunut ilaasortaq Bentiaraq Ottosen 

 

UKA2026-mi ulloq 8. oktober 2026-mi siullermeerinninnerup kingorna ataatsimiititaliap 

siunnersuut misissorpaa. 

 

Siunnersuutip imarisaa siunertaalu 

Kalaallit Nunaanni angallatikunik piiaasoqartillugu akisussaaffeqarneq 

sillimmasiisussaatitaanerlu pillugit malittarisassat atuutsitsilernissaq siunnersuummi 

siunertarineqarpoq. Tamanna pissaaq peqqussummik, ilaatigut umiartorneq pillugu inatsimmi 

kapitali 8 a-p Kalaallit Nunaannut atuuttussanngortitsisumik, Namminersorlutik Oqartussat 

akuersinerisigut. 

Malittarisassat malillugit angallatikut sumiissusersinissaannut, nalunaaqutsernissaannut 

peerneqarnissaannullu aningaasartuutit piginnittutut nalunaarsorneqarsimasumit aallaaviatigut 

akilerneqartussaapput. Umiarsuarnik 20-t taakkuluunniit qaangerlugit bruttotonnageqartunik 

piginnittut akuerisaasumik sillimateqarlutilluunniit aningaasatigut allatut 

qularnaveeqquteqassapput. Kiisalu umiarsuit 300-t taakkuluunniit qaangerlugit 

bruttotonnageqartut sillimmasersimanermut allagartaqarnissaat piumasaqaataavoq. 

Immakkut angallatit angallatikullu umiarsualivinniittut peerneqartarnerat pillugu Inatsisartut 

inatsisaat nr. 43, 23.  november 2017-imeersoq peqqussutikkut allanngortinneqanngilaq. 

Suliassaqarfimmi sillimmasernissamut pisussaaffeqarnissamut periarfissap 

misissorneqarnissaa pillugu Sanaartornermut Ataatsimiititaliap 2017-imi inassuteqaataa 

siunnersuutikkut malitseqartinneqarpoq. 

 

Siunnersuutip Inatsisartunit siullermeerneqarnera 

Angallatikut peerneqarnissaannut umiarsuarnik piginnittut aallaaviatigut namminneq 

akisussaaffeqarnissaannik tunngavik siullermeerinninnermi tapersersorluarneqarpoq. 

Tamatuma peqatigisaanik avatangiisit, umiartornermi isumannaallisaanerup umiarsualiviillu 

atorneqarnerisa isiginiarneqarnissaat pingaartinneqarpoq. 

Angallatinik piginnittunut, pingaartumik aalisartuaqqanut najukkanilu inuussutissarsiortunut 

aningaasaqarnikkut kingunerisassat kiisalu Namminersorlutik Oqartussat sipaarutissaattut 

naatsorsuutigisat oqallinnermi annertoorujussuarmik tikinneqarput. Kiisalu angallatikut piusut 

passunneqarnissaat, piginnittuunermi pissutsit ersernerluttut, angallatit sillimmasiinissamut 

killigititat ataanniittut aammalu oqartussaasut akornanni akisussaaffiup agguartaarneqarnera 

pillugit apeqqutit saqqummiunneqarput. 

Tamanna tunngavigalugu aammalu apeqqutit saqqummiunneqartut erseqqinnerusumik 

suliarineqarnissaat siunertaralugu siunnersuut Sanaartornermut Ataatsimiititaliamut 

innersuunneqarpoq. 

 

Tusarniaanermut akissutit 

Siunnersuut 2026-mi ulloq 7. aprilimit ulloq 7. majip tungaanut tamanut tusarniutigineqarpoq. 

Tamatuma kingorna atortussat ulloq 31. august 2026 akissuteqarnissamut killigalugu kommunit 

tusarniutigineqarput. 

Angallatikut peerneqarnissaannut pisortat pinnatik umiarsuarnilli piginnittut aallaaviatigut 

akisussaanissaannik tunngavik tusarniaarnermut akissutini ataatsimut isigalugu 

taperserneqarpoq. Malittarisassat ulluinnarni atorneqarnissaanni unammillernartut arlallit 

Kommuneqarfik Sermersuumit tikkuarneqarput. Angallatinik mikinernik passussineq, 

piginnittuunermi pissutsit ersernerluttut, angallatikunik peersinermik ingerlatsinissaq kiisalu 

kalitsinermi oqartussaasut akisussaanerat pillugit apeqqutit kommunimit ilaatigut 

saqqummiunneqarput. 

Siunnersuutip aningaasaqarnikkut kingunerisassai 

Angallatikunik piiaarnermut Namminersorlutik Oqartussat ukiumoortumik millioninik 

arlalinnik aningaasartuuteqartartut Naalakkersuisunit paasissutissiissutigineqarpoq. 

Aningaasartuutit taakku siunnersuutikkut ikilisinneqassasut naatsorsuutigineqarpoq. 

Tamatuma peqatigisaanik sillimmasiisussaatitaaneq angallatinik piginnittunut 

aaqqissuussinermi ilaasunut aningaasartuuteqarnermik kiisalu pisut ilaanni allaffissornikkut 

aningaasartuutikinnerunermik nassataqassaaq. 

 

Allakkatigut apeqqutit 

Ataatsimiititaliaq sillimmasiisussaatitaanerup annertussusissaa, aningaasaqarnikkut 

kingunerisassat, angallatikunik qimaannakkanik passussisarnissaq kiisalu oqartussaasut 

akisussaaffimmik agguataarinerat pillugit Naalakkersuisunut allakkatigut arfinilinnik 

apeqquteqarpoq. 

Naalakkersuisut akissuteqaamminni 19. oktober 2026-meersumi paasissutissiissutigaat 

angallatit 117-it sillimmasiissussaatitaanermut ilaatinneqarnissaat naatsorsuutigineqartoq 

aammalu Kalaallit Nunaanni angallatikunik piiaanissamut immikkut sillimmasiissuteqarnissaq 

suli neqeroorutigineqarneq ajortoq. Kiisalu Namminersorlutik Oqartussat maannamut 

aningaasartuutigisartagaat aammalu angallatikut sillimmasiisussaatitaaffiunngitsut imaluunniit 

kimit pigineqarnerannik nalornissutaasut pillugit unammilligassat akissuteqammi 

paasissutissiissutigineqarput. 

Naalakkersuisut akissutaat isumaliutissiissummut ilanngussatut ilanngunneqarpoq. 

Ataatsimiititaliap siunnersuummut oqaaseqaatai   

Angallatikut peerneqarneranni aningaasaqarnikkut akisussaaffiup angallammik piginnittumit 

aallaaviatigut nammanneqarnissaa naapertuuttuusoq ataatsimiititaliaq tunngaviatigut 

isumaqarpoq. Tamatuma peqatigisaanik akiliisinnaanngeratarsinnaaneq angallatikup 

pisariaqartumik peerneqarnissaanut akimmisaarutaasinnaanera 

kinguarsaataasinnaaneraluunniit sillimmasiisussaatitaanerup annikillisissinnaavaa. 

Ataatsimiititaliap pingaartippaa sillimmasiissussaatitaanerup minnerunngitsumik 

inuussutissarsiornermik ingerlataqartunut mikinerusunut aningaasaqarnikkut 

naammaginartumik atugassaqartitsilluni naammassineqarsinnaanissaa. Tassunga atatillugu 

ataatsimiititaliamit oqaatigineqassaaq Kalaallit Nunaanni taamatut sillimmasiissuteqarnissamik 

neqeroorummik immikkut ittumik suli peqanngimmat aammalu kaskomik sillimmasiissummut 

aningaasartuutitut paasissutissiissutigineqartut angallatinik piginnittut ilaannut 

annertoorujussuarmik aningaasartuutaasinnaammata. Taamaattumik aaqqissuussinerup 

naapertuuttumik piviusunngortinneqarnissaa qulakkeerniarlugu sillimmasiisarnermik 

niuerfinni ineriartorneq malinnaavigineqartariaqartoq ataatsimiititaliaq isumaqarpoq. 

Tamatuma peqatigisaanik ataatsimiititaliamit maluginiarneqarpoq 

sillimmasiisussaatitsilernikkut angallatikut qimaannakkat pillugit unammilligassat tamarmik 

aaqqinneqarsinnaanngimmata. Pingaartumik piginnittuunermi pissutsit ersernerluttut 

angallatillu sillimmasiisussaatitaaffiunngitsut pisortanut annertoorujussuarmik 

aningaasartuuteqartitsisinnaapput. Taamaattumik angallatit taakku sunniuteqarnerusumik 

iliuuseqarfigineqarnissaannut periarfissat siunissami eqqumaffigineqartariaqartut 

ataatsimiititaliaq isumaqarpoq, taakkununngalu ilaavoq oqartussaasut akuusut akornanni 

akisussaaffimmik ersarissumik agguataarinissaq. 

Naggasiullugu ataatsimiititaliamit oqaatigineqassaaq angallatikunik sunniuteqarnerusumik 

piiaanikkut pisortat aningaasartuutaat killilersimaarneqaannassanngimmata, aammali 

nunatsinni umiarsualiveqarfiit inissaqarnerulersinneqassammata. Tamanna ataatsimiititaliap 

isumaa malillugu aaqqissuussinerup sunniutaanik ataatsimut naliliinermi 

ilaatinneqartariaqarpoq. 

 

Ataatsimiititaliap inassuteqaatai 

• Siunnersuut akuerineqassasoq ataatsimiititaliap isumaqatigiittup inassutigaa. 

Ataatsimiititaliap taama oqaaseqaateqarluni isumaliutissiissummilu allassimasutut paasinnil-

luni siunnersuut aappassaaniigassanngortippaa. 

